«Коми Республикаса Веськӧдлан котыр да Газпром компания дінмуын заводитісны пӧртны олӧмӧ попутнӧй мусир биаруӧн колана ногӧн вӧдитчӧм кузя проект»

Та йылысь юӧртіс талун Коми Республикаса Юралысь Вячеслав Гайзер республикаын попутнӧй мусир да природнӧй биару переработайтӧм кузя проектъяс дасьтӧм да збыльмӧдӧм серти дінмуса Веськӧдлан котыр, «Газпром» ВАК да мусир перйысь компанияяс костын йитӧдъяс ладмӧдан юалӧмъяс кузя сӧвещаниелысь помшуӧмъяс видлалігӧн. Сӧвещаниеын участвуйтіс «Газпром» ВАК правлениеса веськӧдлысьӧс вежысь Валерий Голубев.

Кыдзи уськӧдіс тӧд вылӧ Вячеслав Гайзер, 2012 воын Россияса Президент Владимир Путинлӧн водзмӧстчӧм серти вӧлі кырымалӧма Россия Федерацияса Веськӧдлан котырлӧн шуӧм, мый серти колӧ инавны 95%-ысь оз этшаджык попутнӧй мусир биару. «Газпром» кампаниялы тшӧктӧма медводзӧн примитны аслас газотранспортнӧй системаӧ му пытшкӧсӧн вӧдитчысьяссянь попутнӧй мусир биарусӧ. Тайӧ вӧчӧма сы могысь, медым колана ногӧн вӧдитчыны попутнӧй биаруӧн, мый водзынджык сотлывлісны месторождениеясын, да чинтыны экологиялы лёклун вӧчӧмсӧ. [Предварительнӧй юӧръяс серти Коми Республикаын 2014 вося медводдза во джыннас факелъяс вылын сотісны 300 миллион кубическӧй метрысь унджык биару – Пасйӧд.] Ӧні попутнӧй мусир биару иналан тшупӧдыс 63,2%.

«Позьӧ-ӧ тадзи шыбласьны озырлунӧн? Дерт жӧ, оз. Колӧ видзны сійӧ озырлунсӧ, кутшӧм эм миян страналӧн да миян республикалӧн, - тӧдчӧдіс Вячеслав Гайзер. - Сы вӧсна миянлы колӧ ӧтув став овмӧс нуӧдысь субъекткӧд корсьны ӧта-мӧдлы медлӧсялана йитӧдъяс «Газпром»-лысь вынйӧрсӧ уджӧдӧм вылӧ, мый эськӧ вӧлі колана миян му пытшкӧсӧн вӧдитчысьяслы-мусир перйысьяслы экономика да техника боксянь. Медым биаруыс муніс переработка вылӧ, а предприятиеяс да республика босьтіс экономика сӧвмӧдӧм вылӧ  содтӧд вын».

Вячеслав Гайзер тӧдчӧдіс, мый «Газпром» петкӧдчис водзмӧстчӧмӧн чукӧртны переработайтӧм вылӧ попутнӧй мусир биарусӧ республикаса му пытшкӧсӧн вӧдитчысьяслысь, кодъяс уджалӧны асшӧрысь, сы лыдын — уджӧдны Сосногорскса биару переработайтан завод (СГПЗ). Ӧні нин заводитіс уджавны проект, мый серти «Лукойл-Коми» предприятиеса месторождениеясысь босьтӧны углеводороднӧй сырьёсӧ СГПЗ-ын переработайтӧм вылӧ.

«Лыддя, мый республикаса Веськӧдлан котырлӧн могыс - «Газпромлысь» водзмӧстчӧмсӧ ошкыны да отсавны проектъяс зьбыльмӧдӧмын, кутшӧмъясӧс веськӧдӧма сы вылӧ, медым кыскыны СГПЗ-ӧ попутнӧй мусир биарусӧ да дінмуса му пытшкӧсӧн вӧдитчысь предприятиеясын инавны попутнӧй мусир биарусӧ 95 прӧчент вылӧ», - пасйис дінмуса Юралысь.

Ассяньыс Валерий Голубев тӧдчӧдіс, мый Коми Республикаын попутнӧй биару переработайтӧм кузя проектъяс сӧвмӧдӧм вылӧ ставыс дась Россияса мукӧд дінму серти.

«Таті мунӧ зэв ыджыд вынйӧра магистральнӧй биару провод, дас воясӧн уджалӧны мупытшса озырлун перъян да переработайтан комплексъяс. Таысь кындзи, миянлы отсалӧны Коми Республикаса Юралысь да Веськӧдлан котыр, а сідзжӧ ышӧдӧны компанияяс. Торйӧн нин, «Лукойл-Коми» сетӧ тыр вынйӧр Сосногорскса биару переработайтан заводлы. Та вылӧ видзӧдтӧг, заводлӧн вынйӧрыс нӧшта на эм, мый сетӧ позянлун му пытшкӧсӧн мукӧд вӧдитчысьлы используйтны миян газотранспортнӧй системалысь да миян заводлысь вынйӧрсӧ аслыс да Россиялы мупытшса озырлунӧн тырвыйӧ вӧдитчӧм могысь», - пасйис В. Голубев.

Сӧвещаниелӧн помшуӧмъяс серти примитісны решение котыртны ӧтув уджалысь группа, коді кутас кутны йитӧдсӧ асшӧр уджалысь ПНГ вузалысьяскӧд, артыштны, уна-ӧ лоӧ ПНГ 2030 воӧдз, тӧдмавны, кӧні лоӧны месторождениеясыс да кытысь позьӧ босьтны найӧс, а сідзжӧ думыштны, кутшӧм мераясӧн позьӧ ышӧдны ПНГ иналан проектъясын участвуйтысь му пытшкӧсӧн вӧдитчысьясӧс да отсавны налы.    
